Әсәдуллина Әлфия Мансур кызы                                                   

Әсәдуллина Әлфия Мансур 1965 елның 8 сентяберендә Әлмәт районы Нәдер авылында дөньяга килгән. Икенче санлы Җәлил урта мәктәбен тәмамлагач, Бөгелмә педагогия училищесында укый. 1986 елдан бирле мәктәптә эшли. 2005 елда югары белем ала: АГПУ ның татар теле бүлеген тәмамлый. Хәзерге көндә 1 нче санлы Җәлил урта гомуми белем бирү мәктәбендә эшли.
Минем солдат буласым килә
[image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s48.JPEG]Бүгенге тыныч тормышта яшәгәнебез өчен, кешеләр илне саклаучыларга рәхмәтле. Без төннәрен рәхәтләнеп йоклыйбыз, тынычлап эшлибез, тынычлап укыйбыз, эшлибез. Ә солдатлар, безнең җиребезгә беркем дә явыз ният белән яшеренеп кермәсен дип, көне-төне сакта торалар. Мин алар белән горурланам, аларга охшарга тырышам, алар кебек кыю, батыр, тәвәккәл буласым килә. Минем әле тагын әтигә дә охшыйсым килә. Ник дисезме? Белмәсәгез, хәзер әйтәм: минем әтием Әсәдуллин Данис ...... улы – герой. Ул – Әфган сугышында катнашкан солдат. Җитди, төгәл, түземле, тәвәккәл, таләпчән һәм бик көчле булганга, мин аны бик яратам һәм хөрмәт итәм. Әтием миңа һәрвакыт: “Армия – егетләрне чын ирләр ясый торган мәктәп ул”, – дип сөйли.
[image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s775.PNG]Әтиемне армия сафларына көз көне озатканнар. Галия әбием аны елап озатып калган. Ул көннәрне әтием болай искә ала: “Әй барабыз, барабыз. Шундый ерак барабыз кебек тоелды. Татарстаннан чыктык, зур самолет безне күккә алып менде. Илебез болытлар арасында бер нокта кебек кенә булып калды. Җирдә дә, күктә дә уем туган ягым белән булды. Очып барган кош артыннан, кайтыр идем, дип уйлап куйганым хәтердә. Аннан инде безгә солдат шинелен кидерделәр, машинага утырттылар. Ерак илгә, безгә таныш булмаган таулы-ташлы бөтенләй чит гореф-гадәтле Әфган җиренә аяк бастык, улым...
Туган илемне, еракта калган газиз әнкәм, туган-тумачаларымны бик сагындым мин. Туган илкәемне, дусларымны, яраткан Азнакай якларын күрәсем, көмештәй сулы чишмәбезнең салкын суларын эчәсем килде...
[image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s1558.JPEG]Без ят җирләрдә йөрдек, безнең баштан авыр хәлләр уздылар. Дусларым яхшы булып чыкты. Дуслыкның кыйммәтен армиядә, яу кырында бик яхшы аңлыйсың икән. Дошман уты аяктан екканда, авырлыклардан сыгылганда, бер-беребез терәк булырга тырыштык, тик менә юл читендә үлеп яткан дусларыбызга гына ярдәм итә алмадык. Аларга кара ташлар истәлек булып калдылар. Шундый ташларны күргән саен һәрберебезнең күңеленә: “Илләребезгә исән-имин кайта алмабыз микәнни” дигән куркыныч уйлар килде.
[image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s2048.JPEG]Улым, миңа ул вакытларны искә төшерү бүген дә авыр. Безгә бормалы-бормалы, тау-ташлы, упкынлы юллардан узарга туры килде. Шофер кешегә икеләтә авыр, чөнки ул әллә ничә солдат гомере өчен дә җавап бирә. Тент белән капланган машина кузовындагы үзем кебек үк яшь кенә егетләрнең миңа булган ышанычын аклауның авырлыгын белсәң иде син, улым...
Галия әбиең, минем әнием, гомере булсын дип теләгәндер инде, аның изге догалары саклаган мине... Шундый утлы чолганышлардан, үлем тозакларыннан исән чыгуны мин әнинең изге догаларыннан гына булгандыр дип уйлыйм.
[bookmark: _GoBack]Туган илгә бик кайтасым килгәнгә, йөрәккәем ашкынганда, мин хат яза идем. Кәгазь битенә: “Үземнең кайда икәнемне аңлатып хат язарга утырдым [image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s3014.JPEG]әле. Гаскәр төре – автобат. Иртәгә иртәнге 4тә чыгып китәбез инде. Хатларны ешрак язарга тырышыгыз, чөнки төнлә машина кабинасында кунганда “хат килгән икән” дип төш күрдем", – дип язган хатлар бүген дә әбиеңнең сандык төбендә саклана. 
Кундуз, Кандагар.... Эх, шуларны калдырып, үзебезнең Илбәккә кайтуны күпме көттем мин?! Авылның салкынча кичләрен, алсу таңнарын, җиләс көннәрен, карлы кышларын сагындым. Хатларымда шул турыда язганмын, төшләрем турында сөйләгәнмен.
[image: https://docviewer.yandex.ru/htmlimage?id=18u80-6k8omksijm7igib1peg1vljoemzttdirsgmbpg35zo62ww5f30e05veh2qvmkagtuzrfbj6txsr56q1av39t34y9eiwxhr4x1jj&name=s3250.PNG]Аллага шөкер, исән-сау кайттым, улым. Язмыш мине әниең белән очраштырды. Син тудың. Сез миңа яшәү көче бирәсез. Улым, сиңа сугыш күрергә язмасын, безнең җылы кочагыбызда үсеп, укып чыгып, үзең теләгән һөнәр сайлап, тыныч тормышта яшәргә язсын иде сиңа. Дөньябыз имин булсын, сугыш авазлары кабатланмасын,” – ди минем әтием. 
Шушындый әтием булганга, мин бик бәхетле. Ватанны саклау – һәр кешенең, бигрәк тә ир-егетләрнең, иң изге бурычы. Әтием аны намус белән башкарган. Җәлил беренче мәктәбендә ачылган “Батырлыр һәм геройлар“ күргәзмәсендәге фотосы шул хакта сөйли. Мин дә үземә йөкләнгән бу бурычны төгәл үтәрмен дип уйлыйм. Безнең күгебез гел аяз, чишмә суларыбыз саф, аналарның йөзе якты, сабыйларның йокысы татлы булсын өчен, минем дә әтием кебек солдат буласым килә.

